
mengenai amalan kepimpinan pengetua yang berkaitan dengan
kerangka kepimpinan keterlibatan. Kajian ini meneliti kepentingan
kepimpinan keterlibatan sebagai kerangka konseptual dalam
kepimpinan pendidikan. Satu tinjauan literatur konseptual telah
dijalankan melalui sintesis tematik terhadap kajian yang telah disemak
oleh rakan sebaya (peer-reviewed) dan diterbitkan antara tahun 2021
hingga 2026. Kajian-kajian yang signifikan dalam bidang kepimpinan
pendidikan dianalisis bagi mengenal pasti amalan kepimpinan yang
selaras dengan dimensi kepimpinan keterlibatan. Amalan kepimpinan
yang konsisten dengan kepimpinan keterlibatan dikenal pasti secara
tekal merentas kajian berkaitan dengan kepimpinan transformasional,
distributif, instruksional dan kolaboratif. Hasil sintesis tersebut
mengenal pasti empat tema kepimpinan yang berulang, iaitu
pemerkasaan guru, sokongan profesional, hubungan kolaboratif dan visi
bersama. Tema-tema ini berkait rapat dengan dimensi kepimpinan
keterlibatan yang dicadangkan oleh Schaufeli (2015), iaitu pengukuhan,
perhubungan, pemerkasaan dan inspirasi. Dapatan kajian
mencadangkan bahawa kepimpinan keterlibatan menyepadukan amalan
kepimpinan yang saling melengkapi dan lazimnya ditunjukkan oleh
pengetua sekolah yang berkesan. Dalam hal ini, kepimpinan
keterlibatan menyediakan satu kerangka konseptual untuk memahami
kepimpinan sekolah dengan menggabungkan amalan kepimpinan sedia
ada, dan bukannya mewakili teori kepimpinan yang baharu sepenuhnya.

Kerangka ini memberikan perspektif yang lebih meluas dalam
menjelaskan cara amalan kepimpinan pengetua mampu menyumbang
kepada penglibatan guru dan penambahbaikan sekolah. Kerangka
konseptual yang disintesis ini berperanan penting sebagai panduan
dalam amalan kepimpinan pengetua. Selain itu, kerangka tersebut turut
menyumbang kepada pembangunan profesional serta penerapan bidang
psikologi  organisasi dalam kepimpinan pendidikan. Secara
keseluruhannya, kajian ini menyediakan asas teori bagi penyelidikan
empirikal pada masa hadapan berkaitan dengan kepimpinan
keterlibatan dalam konteks pendidikan.

Kata Kunci:

Kepimpinan Keterlibatan; Kepimpinan Pendidikan; Pengetua
Sekolah; Pemerkasaan Guru; Tinjauan Konseptual

Abstract:

This conceptual study aims to synthesize existing literature on principal
leadership practices related to engagement leadership. It examines the
significance of engagement leadership as a conceptual framework for
educational leadership. A conceptual literature review was conducted
through a thematic synthesis of peer-reviewed studies published
between 2021 and 2026. Key studies on educational leadership were
analyzed to identify leadership practices aligned with the dimensions of
engaging leadership. Leadership practices related to engaging

leadership were consistently identified across studies of
transformational, distributive, instructional, and collaborative
leadership. The study identified four recurring leadership themes:
teacher = empowerment, professional  support, collaborative

relationships, and shared vision. These themes are closely linked to the
engagement leadership dimensions proposed by Schaufeli (2015),
namely strengthening, connecting, empowering, and inspiring. Findings
indicate that engaging leadership integrates complementary leadership
practices typically demonstrated by effective school principals. Rather
than representing an entirely new leadership theory, engaging
leadership provides a conceptual framework for understanding school
leadership by combining existing practices. This framework offers a
broad perspective on how principals' leadership practices contribute to
teacher engagement and school improvement. The synthesized
conceptual framework serves as a vital guide for principals' leadership
practices. Furthermore, it contributes to professional development and
the application of organizational psychology within educational
leadership. This study also establishes a theoretical foundation for
future empirical research on engagement leadership in the educational
context.

Keyword:

Conceptual Review; Educational leadership;
Leadership; School Principals; Teacher Empowerment.

Pengenalan

Kepimpinan pendidikan semakin memberikan penekanan terhadap penglibatan guru dalam
pembangunan profesional, proses membuat keputusan dan usaha penambahbaikan sekolah.
Dalam konteks ini, peranan pengetua bukan sahaja merangkumi pengurusan organisasi, tetapi
juga penyediaan persekitaran yang menyokong perkembangan profesional, hubungan kerja
yang positif dan penglibatan guru secara bermakna (Celik et al., 2025). Amalan tersebut
penting kerana penglibatan guru dapat diperkukuh apabila mereka diberikan ruang untuk
menggunakan kompetensi, membina hubungan profesional dan menyumbang kepada
pencapaian matlamat sekolah.

Seiring dengan perkembangan kepimpinan yang berorientasikan penglibatan, kepimpinan
keterlibatan (engaging leadership) yang diperkenalkan oleh Schaufeli (2015) menyediakan satu
perspektif yang memberikan perhatian kepada tingkah laku pemimpin dalam membangunkan
sumber psikologi dan sosial pekerja. Kerangka ini merangkumi empat dimensi, iaitu
pengukuhan, penghubung, pemerkasaan dan inspirasi. Pengukuhan menekankan pembangunan
kompetensi, manakala penghubung memberikan tumpuan kepada pembentukan hubungan
yang positif. Pemerkasaan pula berkaitan dengan autonomi dan penglibatan, sementara
inspirasi menekankan makna, tujuan dan matlamat bersama. Keempat-empat dimensi tersebut
membentuk satu pendekatan kepimpinan yang menghubungkan tingkah laku pemimpin dengan
pengalaman serta penglibatan pekerja (Schaufeli, 2021).

Dalam konteks sekolah, beberapa ciri yang terkandung dalam kepimpinan keterlibatan telah
lama diketengahkan dalam kajian kepimpinan pendidikan, walaupun melalui kerangka yang
berbeza. Sebagai contoh, kajian berkaitan dengan kepimpinan transformasional menekankan
visi bersama, sokongan profesional dan hubungan yang membina, manakala kepimpinan
distributif memberikan ruang kepada perkongsian tanggungjawab dan penglibatan guru.
Kepimpinan instruksional pula memberi penekanan terhadap bimbingan dan pembangunan
profesional guru (Yang & Thien, 2024). Penyelidikan mengenai kepimpinan transformasional
turut melaporkan bahawa hubungan profesional dan budaya sekolah merupakan unsur penting
dalam pengalaman kerja warga sekolah (Wilson Heenan et al., 2023). Kesamaan pada tahap
amalan ini menyokong bahawa terdapat titik pertemuan antara pelbagai pendekatan
kepimpinan dengan prinsip kepimpinan keterlibatan.

Walau bagaimanapun, kesamaan dari segi tingkah laku kepimpinan tidak bermaksud bahawa
semua pendekatan tersebut mempunyai asas teori atau mekanisme yang sama. Kepimpinan
transformasional memberikan penekanan kepada visi, motivasi dan perubahan, manakala
kepimpinan distributif berfokus pada pengagihan pengaruh kepimpinan. Dalam pada itu,
kepimpinan instruksional menumpukan proses pengajaran dan pembelajaran. Kepimpinan
keterlibatan pula memberi perhatian khusus kepada cara tingkah laku pemimpin mewujudkan
keadaan yang mendapati kompetensi, hubungan, autonomi dan tujuan bersama (Schaufeli,
2015). Perbezaan ini menjadikan kepimpinan keterlibatan sebagai satu perspektif yang berguna
untuk mentafsir amalan kepimpinan yang berkaitan dengan penglibatan guru tanpa
menggantikan kerangka kepimpinan pendidikan yang sedia ada.

Perkembangan kajian tentang pemerkasaan guru turut mengukuhkan kepentingan dimensi
tersebut dalam kepimpinan sekolah. Celik et al. (2025) mendapati bahawa literatur mengenai
pemerkasaan guru merangkumi aspek autonomi, sokongan, kolaborasi, penglibatan dan
kepimpinan yang memperkasakan. Pada masa yang sama, kajian berkaitan dengan kepimpinan

dan kesediaan guru untuk mengambil peranan kepimpinan membuktikan kepentingan budaya
sekolah yang positif serta motivasi untuk memimpin dalam merangsang penglibatan guru
dalam peranan kepimpinan (Yang & Thien, 2024). Perkembangan ini memperlihatkan bahawa
unsur-unsur yang berkaitan dengan kepimpinan keterlibatan mempunyai asas yang semakin
jelas dalam penyelidikan pendidikan.

Berdasarkan perkembangan tersebut, sumbangan konseptual kertas ini terletak pada usaha
menyatukan amalan kepimpinan yang telah dibincangkan secara berasingan dalam literatur
pendidikan melalui kerangka kepimpinan keterlibatan. Kerangka ini membolehkan amalan
seperti pembangunan kompetensi, sokongan profesional, pembinaan hubungan, autonomi guru
dan pembentukan visi bersama dilihat sebagai komponen yang saling berkaitan. Selain itu,
pendekatan ini memberikan tafsiran yang lebih bersepadu terhadap amalan kepimpinan
pengetua, di samping memperjelas kedudukan kepimpinan keterlibatan dalam hubungannya
dengan perspektif kepimpinan pendidikan yang lain.

Sehubungan dengan itu, kertas konsep ini bertujuan mensintesis literatur berkaitan dengan
amalan kepimpinan pengetua yang mempunyai kesepadanan konseptual dengan kepimpinan
keterlibatan. Perbincangan memberikan tumpuan kepada empat kelompok amalan, iaitu
pemerkasaan guru, sokongan profesional, hubungan kolaboratif serta visi bersama dan
inspirasi. Seterusnya, sintesis ini digunakan untuk menghuraikan kesepadanan amalan tersebut
dengan empat dimensi kepimpinan keterlibatan yang dikemukakan oleh Schaufeli (2015), di
samping memperjelas sumbangan kerangka tersebut terhadap pemahaman tentang kepimpinan
pengetua dalam konteks pendidikan.

Tinjauan Literatur
Kepimpinan Keterlibatan

Kepimpinan keterlibatan (engaging leadership) merupakan satu perspektif kepimpinan yang
diperkenalkan oleh Schaufeli (2015) dalam kerangka Job Demands—Resources (JD-R).
Pendekatan ini memberikan perhatian kepada tingkah laku pemimpin dalam menyediakan
sumber kerja yang menyokong motivasi dan keterlibatan pekerja. Dalam konteks ini, pemimpin
berperanan mengukuhkan keupayaan individu, membina hubungan yang bermakna,
menyediakan ruang autonomi serta menghubungkan pekerja dengan tujuan pekerjaan
(Mazzetti & Schaufeli, 2022).

Kerangka kepimpinan determination merangkumi empat dimensi yang saling melengkapi, iaitu
pengukuhan, penghubung, pemerkasaan dan inspirasi (Schaufeli, 2015). Pengukuhan merujuk
usaha pemimpin dalam membangunkan kompetensi melalui bimbingan, pembelajaran
profesional dan pemberian maklum balas yang membina. Penghubung pula melibatkan
pembinaan kepercayaan, komunikasi yang berkesan serta hubungan kerja yang saling
menyokong. Sementara itu, pemerkasaan berkaitan dengan pemberian autonomi, penglibatan
dalam proses membuat keputusan dan peluang untuk mempengaruhi tugasan. Inspirasi
merujuk keupayaan pemimpin menyampaikan visi, memberikan makna kepada pekerjaan serta
menggalakkan komitmen terhadap matlamat bersama. Keempat-empat dimensi tersebut
berkait rapat dengan keperluan psikologi asas, khususnya kompetensi, hubungan sosial,
autonomi dan rasa bermakna dalam pekerjaan (Mazzetti & Schaufeli, 2022).

Rajah 1: Dimensi Kepimpinan Keterlibatan Schaufeli (2015)

Rajah 1 memperlihatkan hubungan antara empat dimensi yang membentuk kerangka
kepimpinan keterlibatan. Keempat-empat dimensi tersebut tidak berdiri secara terasing,
sebaliknya saling melengkapi dalam membentuk persekitaran kerja yang menyokong
keterlibatan individu. Asas ini selari dengan pandangan bahawa pemenuhan keperluan
autonomi, kompetensi dan keterhubungan merupakan unsur penting dalam menyokong
motivasi serta fungsi psikologi individu (Deci & Ryan, 2000).

Kajian terdahulu turut memberikan sokongan terhadap kepentingan kepimpinan keterlibatan
dalam pengalaman kerja. Mazzetti et al. (2023) melaporkan bahawa kepimpinan keterlibatan
mempunyai hubungan dengan penglibatan kerja, komitmen organisasi, kesejahteraan psikologi
dan prestasi kerja. Dalam pada itu, Schaufeli (2021) pula menjelaskan bahawa pemimpin dapat
menyokong keterlibatan melalui penyediaan sumber kerja, pembinaan hubungan yang
berkualiti serta penyampaian tujuan yang bermakna. Dapatan tersebut memperlihatkan
kepimpinan keterlibatan merupakan satu pendekatan yang menghubungkan tingkah laku
pemimpin dengan penyediaan sumber psikologi dan sosial dalam persekitaran kerja.

Kepimpinan Keterlibatan dalam Konteks Pendidikan

Dalam konteks sekolah, amalan yang mempunyai kesepadanan dengan kepimpinan
keterlibatan dapat dilihat melalui pelbagai pendekatan kepimpinan pendidikan. Kajian
berkaitan dengan kepimpinan sekolah menegaskan kepentingan sokongan profesional,
pemerkasaan guru, hubungan kolaboratif dan penglibatan dalam proses membuat keputusan
(Najeeb Ullah et al., 2023). Amalan tersebut memberikan ruang kepada guru untuk
mengembangkan keupayaan profesional, membina hubungan kerja yang positif serta
menyumbang kepada pembangunan sekolah.

Kepimpinan transformasional memperlihatkan beberapa kesepadanan dari segi tingkah laku
kepimpinan dengan prinsip kepimpinan keterlibatan. Wilson Heenan et al. (2023) menekankan
kepentingan visi bersama, hubungan profesional dan sokongan dalam kepimpinan sekolah.
Perumal (2024) pula menunjukkan kepentingan sokongan dan pembangunan profesional guru
dalam amalan kepimpinan transformasional. Selain itu, Lasrin et al. (2025) turut menonjolkan

unsur inspirasi, sokongan dan pemerkasaan guru dalam usaha penambahbaikan sekolah.
Amalan-amalan tersebut mempunyai kaitan dengan dimensi pengukuhan, pemerkasaan dan
inspirasi dalam kepimpinan keterlibatan.

Persamaan turut dapat dilihat dalam pendekatan kepimpinan distributif. Muniandy dan Hashim
(2021) menunjukkan bahawa perkongsian tanggungjawab kepimpinan memberikan ruang
kepada guru untuk terlibat dalam kepimpinan sekolah. Tucaliuc et al. (2023) pula
membincangkan peranan pengagihan pengaruh dan penglibatan dalam membentuk
pengalaman kerja guru. Amalan tersebut mempunyai kesepadanan dengan dimensi
pemerkasaan kerana memberikan ruang kepada guru untuk menggunakan pertimbangan
profesional serta mengambil bahagian dalam proses kepimpinan.

Kepimpinan instruksional pula memberikan penekanan kepada pembangunan profesional dan
amalan pengajaran. Li et al. (2023) mendapati bahawa kepimpinan instruksional dan sokongan
sekolah berkaitan dengan pembangunan profesional serta kepakaran guru. Suriansyah (2021)
turut menekankan kepentingan bimbingan pengajaran dan sokongan profesional dalam
perkembangan amalan guru. Dari perspektif kepimpinan keterlibatan, amalan-amalan tersebut
mempunyai kesepadanan dengan dimensi pengukuhan kerana memberikan perhatian kepada
pembangunan kompetensi dan kapasiti profesional guru.

Selain itu, hubungan kolaboratif turut menjadi unsur penting dalam kepimpinan sekolah.
Komara et al. (2025) mendapati bahawa amalan kepimpinan pengetua berkaitan dengan budaya
pembelajaran guru yang menggalakkan kerjasama dan penglibatan aktif. Hubungan yang
berasaskan kepercayaan, komunikasi dan kerja berpasukan mempunyai kesepadanan dengan
dimensi penghubung dalam kepimpinan keterlibatan. Najeeb Ullah et al. (2023) turut
menekankan kepentingan hubungan dan sokongan kepimpinan dalam membentuk persekitaran
pendidikan yang kondusif.

Kesepadanan Konseptual dengan Kepimpinan Pendidikan

Sorotan literatur mencadangkan bahawa empat dimensi kepimpinan keterlibatan mempunyai
kesepadanan dengan beberapa amalan yang sering dibincangkan dalam kepimpinan
pendidikan. Dimensi pengukuhan berkaitan dengan pembangunan kompetensi dan sokongan
profesional, manakala penghubung merangkumi aspek kepercayaan, komunikasi dan
hubungan kolaboratif. Pemerkasaan pula melibatkan autonomi serta penglibatan dalam proses

membuat keputusan, sementara inspirasi berkaitan dengan visi, makna dan matlamat bersama
(Schaufeli, 2015).

Kesepadanan tersebut dapat dilihat dalam pendekatan kepimpinan transformasional, distributif,
instruksional dan kolaboratif. Walau bagaimanapun, setiap perspektif mempunyai fokus
konseptual yang tersendiri. Kepimpinan transformasional memberikan penekanan kepada visi,
motivasi dan perubahan, manakala kepimpinan distributif menumpukan perhatian terhadap
perkongsian pengaruh dan tanggungjawab. Selain itu, kepimpinan instruksional lebih berfokus
pada pengajaran dan pembangunan profesional. Kepimpinan keterlibatan pula melihat amalan
tersebut melalui peranan pemimpin dalam menyediakan sumber psikologi dan sosial yang
mengalakkan keterlibatan individu (Schaufeli, 2015).

Oleh itu, persamaan yang dikenal pasti lebih sesuai difahami sebagai kesepadanan pada tahap
amalan, bukannya kesamaan antara konstruk. Sesuatu amalan kepimpinan boleh muncul dalam
lebih daripada satu perspektif, tetapi membawa penekanan konseptual yang berbeza. Perbezaan
ini penting dalam menempatkan kepimpinan keterlibatan sebagai satu perspektif yang
melengkapi perbincangan kepimpinan pendidikan.

Di samping itu, literatur tentang pemerkasaan guru turut memberikan sokongan terhadap
kepentingan aspek tersebut dalam kepimpinan sekolah. Celik et al. (2025) mengenal pasti
autonomi, sokongan, kolaborasi dan penglibatan sebagai antara unsur utama dalam kajian
berkaitan dengan pemerkasaan guru. Nguyen et al. (2026) pula menekankan autonomi,
pembangunan profesional dan suara profesional guru (teacher voice) dalam perbincangan
mengenai kepimpinan yang menyokong guru. Dapatan ini mengukuhkan kepentingan
penyediaan ruang profesional dan penglibatan guru sebagai sebahagian daripada pengalaman
kepimpinan di sekolah.

Secara keseluruhannya, literatur melaporkan bahawa pelbagai amalan kepimpinan pengetua
mempunyai kesepadanan dengan empat dimensi kepimpinan keterlibatan. Dalam konteks ini,
sumbangan kerangka Schaufeli (2015) terletak pada usaha menyusun dan menghubungkan
amalan tersebut melalui empat dimensi yang merangkumi pembangunan kompetensi,
hubungan profesional, autonomi serta tujuan bersama. Kesepadanan ini menyediakan asas
konseptual untuk memahami amalan kepimpinan pengetua melalui perspektif kepimpinan
keterlibatan.

Metodologi
Pendekatan Kajian Konseptual

Pendekatan kajian konseptual digunakan untuk mensintesis literatur berkaitan dengan amalan
kepimpinan pengetua yang mempunyai kesepadanan dengan kerangka kepimpinan
keterlibatan. Pendekatan ini sesuai digunakan kerana kajian memberikan tumpuan kepada
pengintegrasian pengetahuan sedia ada, pengenalpastian pola amalan serta pembinaan
pemahaman konseptual dalam sesuatu bidang (Grant & Booth, 2009). Berbeza daripada kajian
yang menghasilkan data primer, kajian konseptual menilai, menghubungkan dan mensintesis
dapatan terdahulu bagi memperjelas perkembangan konsep serta mengenal pasti ruang untuk
penyelidikan pada masa hadapan (Snyder, 2024).

Strategi Pencarian Literatur

Literatur diperoleh melalui carian berstruktur terhadap artikel jurnal yang telah melalui proses
semakan rakan sebaya. Penerbitan yang diterbitkan antara tahun 2021 hingga 2026 diberi
keutamaan bagi memastikan perbincangan mencerminkan perkembangan penyelidikan
semasa. Walau bagaimanapun, karya seminal turut dirujuk apabila diperlukan bagi menjelaskan
asas teori dan perkembangan konsep kepimpinan keterlibatan.

Carian dilakukan melalui pangkalan data Scopus, Web of Science dan Google Scholar. Kata
kunci yang digunakan merangkumi engaging leadership, school leadership, principal
leadership, teacher empowerment, teacher engagement, educational leadership,
transformational leadership, distributed leadership dan instructional leadership. Gabungan
kata kunci tersebut digunakan untuk mengenal pasti kajian yang membincangkan kepimpinan

pengetua serta amalan kepimpinan yang mempunyai kaitan dengan dimensi kepimpinan
keterlibatan.

Pemilihan literatur dibuat berdasarkan kesesuaian dengan tujuan kajian serta kandungan yang
dapat menyumbang kepada pemahaman tentang amalan kepimpinan pengetua. Artikel yang
dipilih terdiri daripada kajian berbahasa Inggeris yang diterbitkan dalam jurnal dan
memberikan tumpuan kepada kepimpinan pendidikan atau amalan kepimpinan yang
mempunyai kaitan konseptual dengan kepimpinan keterlibatan. Strategi carian yang tersusun
serta kriteria pemilihan yang jelas dapat meningkatkan ketelusan dan ketelitian dalam proses
tinjauan literatur (Taherdoost, 2023).

Proses Sintesis Literatur

Kajian yang dipilih dianalisis menggunakan kaedah sintesis tematik. Proses ini melibatkan tiga
langkah utama, iaitu mengenal pasti amalan kepimpinan yang dilaporkan, mengelompokkan
amalan berdasarkan persamaan makna dan fungsi serta mentafsir kelompok tersebut
berdasarkan kerangka kepimpinan keterlibatan. Pendekatan ini membolehkan pola amalan
kepimpinan yang berulang dikenal pasti tanpa bergantung sepenuhnya pada satu perspektif
kepimpinan tertentu.

Pada peringkat awal, amalan kepimpinan yang dilaporkan dalam kajian terdahulu dikenal pasti
dan dibandingkan. Amalan tersebut kemudiannya dikelompokkan berdasarkan persamaan dari
segi kandungan dan fungsi kepimpinan. Hasil analisis mengenal pasti empat tema utama, iaitu
pemerkasaan guru, sokongan profesional, hubungan kolaboratif serta visi bersama dan
inspirasi. Selepas tema dikenal pasti, setiap tema ditafsirkan berdasarkan kesepadanan
konseptualnya dengan empat dimensi kepimpinan keterlibatan Schaufeli (2015), iaitu
pengukuhan, penghubung, pemerkasaan dan inspirasi.

Proses 1ini membolehkan perbandingan dibuat merentasi perspektif kepimpinan
transformasional, distributif, instruksional dan kolaboratif. Fokus analisis bukanlah untuk
menentukan perspektif yang lebih unggul, tetapi untuk mengenal pasti amalan yang
mempunyai persamaan dari segi fungsi dan ciri kepimpinan. Dengan pendekatan ini, sintesis
literatur dapat menyediakan asas untuk memahami kedudukan kepimpinan keterlibatan serta
hubungannya dengan pendekatan kepimpinan pendidikan yang sedia ada (Snyder, 2024).

Penyampaian Dapatan

Dapatan kajian dipersembahkan melalui sintesis naratif yang disokong oleh jadual ringkasan
kajian terdahulu dan jadual sintesis tematik. Jadual 1 digunakan untuk memperlihatkan
perspektif kepimpinan, dapatan utama serta dimensi kepimpinan keterlibatan yang mempunyai
kesepadanan konseptual dengan dapatan tersebut. Sementara itu, Jadual 2 merumuskan tema
yang dikenal pasti, ciri-ciri amalan kepimpinan serta dimensi kepimpinan keterlibatan yang
berkaitan.

Sintesis naratif digunakan untuk menghuraikan hubungan antara dapatan kajian serta
menjelaskan pola yang muncul merentasi pelbagai perspektif kepimpinan. Perbincangan
seterusnya memberikan perhatian kepada aspek kesepadanan, perbezaan dan sumbangan
konseptual setiap kelompok amalan terhadap pemahaman kepimpinan keterlibatan dalam
konteks sekolah. Pendekatan ini selaras dengan tujuan kajian konseptual yang menekankan

1822



International Journal of
Education, Psychology and Counseling
EISSN : 0128-164X

Volume 11 Issue 64 (September 2026) PP. 1815-1831
penggabungan dan pentafsiran pengetahuan sedia ada bagi membentuk pemahaman yang lebih
bersepadu (Snyder, 2024).

Dapatan Kajian dan Perbincangan

Sintesis literatur menunjukkan bahawa beberapa amalan kepimpinan yang berkaitan dengan
keterlibatan guru muncul merentasi perspektif kepimpinan, termasuk kepimpinan
transformasional, distributif, instruksional dan kolaboratif. Amalan tersebut meliputi
pemerkasaan guru, sokongan profesional, hubungan kolaboratif serta pembentukan visi dan
inspirasi. Walaupun setiap perspektif mempunyai istilah dan asas teori yang berbeza, terdapat
persamaan pada tahap tingkah laku kepimpinan yang dilaksanakan oleh pengetua. Dalam
konteks ini, Jadual 1 merumuskan kajian terdahulu yang menjadi asas kepada sintesis ini.

Jadual 1: Ringkasan Kajian Terdahulu Mengenai Amalan Kepimpinan Berkaitan
dengan Kepimpinan Keterlibatan

Perspektif Dimensi
Penyelidik Ke II:n inan Dapatan Utama Kepimpinan
pimp Keterlibatan
Wilson . Visi bersama, sokongan profesional
Kepimpinan . .. Penghubung,
Heenan et al. transformasional dan hubungan kerjasama berkaitan Inspirasi
(2023) dengan penglibatan guru. p
Bimbingan profesional dan sokongan
Perumal Kepimpinan berterusan kepada guru berkaitan Peneukuhan
(2024) transformasional dengan  peningkatan komitmen = &
mereka.
Lasrin et al. Kepimpinan Pengetua - memberikan inspirasi, Pemerkasaan,
(2025) transformasional sokongan dan pemerkasaan kepada Inspirasi
guru dalam penambahbaikan sekolah. P
Budaya Amalan kolaboratif memperkukuh
Komara et al. . . . .
pembelajaran penglibatan aktif dan kerja berpasukan Penghubung
(2025) .
kolaboratif dalam kalangan guru.
Kepimpinan transformasional
. . dikaitkan dengan pengalaman kerja
Olayemi Perbandingan  gaya . I . .
(2022) kepimpinan guru yang lebih positif berbanding Inspirasi
dengan beberapa pendekatan yang
lain.
Pengiktiratan, = kepercayaan  dan
C. Morales Kepimpinan hubungan profesional merupakan Penghubung,
(2022) transformasional unsur penting dalam membentuk Pengukuhan
pengalaman kerja guru.
N Sokongan sekolah dan kepimpinan
. Kepimpinan . . .
Li et al instruksional instruksional berkaitan dengan Pencukuhan
(2023) pembangunan  profesional  serta &

sokongan sekolah

Nguyen et al.

(2026) Autonomi guru

kepakaran guru.

Autonomi, pembangunan profesional

dan  penglibatan dalam  proses Pemerkasaan

Perspektif Dimensi
Penyelidik Ke ll:n inan Dapatan Utama Kepimpinan
pimp Keterlibatan
membuat keputusan diberikan
perhatian dalam kepimpinan yang
mengalakkan pengekalan guru.
Muniandy & o Perkong51an .tanggung]awab
. Kepimpinan kepimpinan berkaitan dengan
Hashim . . .. Pemerkasaan
distributif penglibatan guru dalam kepimpinan
(2021)
sekolah.
Bimbingan pengajaran dan sokongan
Suriansyah ~ Kepimpinan profesional merupakan unsur dalam
(2021) instruksional pembangunan amalan profesional Pengukuhan
guru.

Sumber: Sintesis penulis berdasarkan kajian terdahulu.

Jadual 1 memperlihatkan bahawa amalan kepimpinan yang berkaitan dengan keterlibatan guru
tidak terhad kepada satu-satu perspektif kepimpinan. Kepimpinan transformasional lebih
banyak menampilkan unsur visi, inspirasi dan sokongan, manakala kepimpinan distributif
menonjolkan perkongsian tanggungjawab serta penglibatan guru. Sementara itu, kepimpinan
instruksional memberikan perhatian kepada bimbingan dan pembangunan profesional,
manakala pendekatan kolaboratif menekankan hubungan serta kerja berpasukan. Corak ini
membuktikan wujudnya titik pertemuan antara perspektif tersebut pada tahap amalan,
walaupun setiap perspektif mempunyai fokus teori yang tersendiri.

Perbandingan ini penting dalam memahami kedudukan kepimpinan keterlibatan. Kesamaan
dari segi amalan tidak bermaksud bahawa kepimpinan transformasional, distributif,
instruksional dan kepimpinan keterlibatan merupakan konstruk yang sama. Hal ini demikian
kerana sesuatu amalan yang sama boleh mempunyai fungsi dan penekanan yang berbeza
bergantung pada perspektif teori yang mendasarinya. Dalam kerangka Schaufeli (2015),
tumpuan diberikan kepada cara pemimpin menyediakan sumber yang menyokong kompetensi,
hubungan, autonomi dan rasa tujuan. Oleh itu, sintesis ini bukan bertujuan menggabungkan
teori-teori tersebut, tetapi untuk mengenal pasti ruang kesepadanan yang dapat menjelaskan
amalan kepimpinan pengetua melalui perspektif kepimpinan keterlibatan.

Berdasarkan perbandingan tersebut, empat tema utama dikenal pasti, 1aitu pemerkasaan guru,
sokongan profesional, hubungan kolaboratif serta visi bersama dan inspirasi. Tema-tema
tersebut dibentuk melalui pengelompokan amalan yang mempunyai persamaan dari segi fungsi
dan kandungan, sebelum ditafsirkan berdasarkan empat dimensi kepimpinan keterlibatan.
Jadual 2 memperlihatkan hasil sintesis tematik tersebut.

Jadual 2: Sintesis Tematik Amalan Kepimpinan Keterlibatan Pengetua

Tema Deskripsi Dimensi
Berkaitan dengan
Kepimpinan
Keterlibatan
Pemerkasaan Mewakilkan kuasa, melibatkan guru dalam proses Pemerkasaan
Guru membuat keputusan dan menggalakkan autonomi
profesional.
Sokongan Menyediakan bimbingan, pementoran, penilaian Pengukuhan
Profesional dan peluang pembangunan profesional secara
berterusan.
Hubungan Membina kepercayaan, menggalakkan kerja Penghubung
Kerjasama berpasukan, memperkukuh  komunikasi  dan

membangunkan jaringan profesional.

Visi Bersama Memotivasikan guru melalui matlamat yang jelas, Inspirasi
dan Inspirasi pengiktirafan  serta pembentukan  komitmen
kolektif.
Sumber: Sintesis penulis berdasarkan kajian terdahulu dan kerangka Schaufeli (2015).

Jadual 2 memperlihatkan bahawa keempat-empat tema mempunyai kesepadanan dengan empat
dimensi kepimpinan keterlibatan. Walau bagaimanapun, pemetaan tersebut dibuat berdasarkan
makna dan fungsi amalan yang dikenal pasti, dan bukannya dengan menganggap setiap tema
sebagai padanan teori yang mutlak. Pendekatan ini membolehkan kerangka Schaufeli
digunakan sebagai lensa untuk mentafsir literatur kepimpinan pendidikan yang pelbagai.

Pemerkasaan Guru

Pemerkasaan guru muncul melalui amalan yang memberikan ruang kepada guru untuk
membuat pertimbangan profesional, memikul tanggungjawab dan terlibat dalam proses
membuat keputusan di sekolah. Muniandy dan Hashim (2021) menunjukkan bahawa
perkongsian tanggungjawab kepimpinan berkaitan dengan penglibatan guru dalam kepimpinan
sekolah. Tidak kurang juga, Nguyen et al. (2026) menekankan autonomi, pembangunan
profesional dan suara profesional guru (teacher voice) sebagai aspek penting dalam kepimpinan
yang menyokong guru.

Celik et al. (2025) turut mengenal pasti autonomi, sokongan, kolaborasi dan penglibatan
sebagai antara unsur utama dalam literatur berkaitan dengan pemerkasaan guru. Dapatan ini
menunjukkan bahawa pemerkasaan mempunyai skop yang lebih luas daripada sekadar
pengagihan tugas. Perkara ini melibatkan penyediaan peluang kepada guru untuk
menggunakan pertimbangan profesional serta mengambil bahagian dalam proses organisasi.

Dalam kerangka Schaufeli (2015), amalan tersebut mempunyai kesepadanan yang paling
hampir dengan dimensi pemerkasaan kerana memberikan ruang kepada autonomi dan
penglibatan. Walaupun kepimpinan distributif turut menekankan perkongsian tanggungjawab,
kepimpinan keterlibatan memberikan penekanan kepada pengalaman individu apabila

autonomi dan ruang untuk membuat keputusan disediakan. Kesepadanan ini menjadikan
pemerkasaan guru sebagai satu unsur penting dalam memahami amalan kepimpinan
keterlibatan pengetua.

Sokongan Profesional

Sokongan profesional merangkumi bimbingan, pementoran, maklum balas dan peluang
pembangunan yang membantu guru mengembangkan keupayaan profesional. Perumal (2024)
menekankan peranan bimbingan dan sokongan dalam kepimpinan transformasional, manakala
Li et al. (2023) menunjukkan bahawa kepimpinan instruksional dan sokongan sekolah
mempunyai kaitan dengan pembangunan profesional serta kepakaran guru. Suriansyah (2021)
turut menonjolkan kepentingan bimbingan pengajaran dan sokongan dalam amalan profesional
guru.

Pola ini mempunyai kesepadanan dengan dimensi pengukuhan dalam kepimpinan keterlibatan.
Schaufeli (2015) mengaitkan pengukuhan dengan pembangunan kompetensi melalui sokongan
dan maklum balas. Perbezaan penekanan antara pendekatan instruksional dan kepimpinan
keterlibatan turut dapat dilihat dalam aspek ini. Kepimpinan instruksional lebih berfokus pada
kualiti pengajaran dan pembelajaran, manakala dimensi pengukuhan dalam kepimpinan
merangkumi pembangunan sumber individu secara lebih menyeluruh.

Hubungan Kolaboratif

Hubungan kolaboratif merangkumi aspek kepercayaan, komunikasi, kerja berpasukan dan
jaringan profesional. Najeeb Ullah et al. (2023) menekankan kepentingan hubungan dan
sokongan kepimpinan dalam membentuk persekitaran pendidikan yang positif. Dalam masa
yang sama, Komara et al. (2025) menunjukkan kepentingan amalan kolaboratif dalam
menggalakkan penglibatan aktif serta membentuk budaya pembelajaran guru.

Hubungan tersebut mempunyai kesepadanan dengan dimensi penghubung dalam kerangka
Schaufeli (2015). Hubungan yang berkualiti menyediakan ruang untuk pertukaran
pengetahuan, kerjasama dan sokongan sosial. C. Morales (2022) turut menekankan
pengiktirafan, kepercayaan dan hubungan profesional sebagai unsur yang berkaitan dengan
pengalaman kerja guru.

Dari sudut perbandingan teori, hubungan kolaboratif turut menjadi unsur penting dalam
kepimpinan distributif dan transformasional. Namun demikian, kepimpinan keterlibatan
menempatkan hubungan tersebut dalam konteks pembinaan sumber sosial yang memudah cara
keterlibatan individu. Perbezaan ini memperlihatkan nilai kerangka keterlibatan sebagai
perspektif tambahan dalam memahami amalan hubungan profesional di sekolah.

Visi Bersama dan Inspirasi

Visi bersama dan inspirasi meliputi penyampaian matlamat yang jelas, pengiktirafan terhadap
sumbangan guru serta pembentukan komitmen terhadap hala tuju sekolah. Wilson Heenan et
al. (2023) menunjukkan kepentingan visi bersama, sokongan profesional dan hubungan
kerjasama dalam kepimpinan transformasional. Dalam pada itu, Lasrin et al. (2025) pula
menonjolkan unsur inspirasi, sokongan dan pemerkasaan dalam konteks penambahbaikan

sekolah. Olayemi (2022) turut memberikan gambaran tentang hubungan antara gaya
kepimpinan dengan pengalaman kerja guru.

Tema ini mempunyai kesepadanan dengan dimensi inspirasi dalam kepimpinan keterlibatan.
Schaufeli (2021) menjelaskan bahawa inspirasi berkaitan dengan penyampaian makna dan
tujuan kerja. Dalam konteks sekolah, visi bersama dapat menghubungkan sumbangan guru
dengan matlamat yang dikongsi oleh warga sekolah.

Persamaan dengan kepimpinan transformasional paling jelas dapat dilihat dalam tema ini.
Namun demikian, terdapat perbezaan dari segi fokus konseptual. Kepimpinan transformasional
melihat visi dan inspirasi sebagai sebahagian daripada proses perubahan organisasi, manakala
kepimpinan keterlibatan menekankan makna, tujuan dan keterhubungan individu dengan
pekerjaan (Schaufeli, 2021). Oleh itu, kedua-dua perspektif mempunyai ruang persilangan
tanpa kehilangan identiti teori masing-masing.

Sintesis Konseptual

Keempat-empat tema menunjukkan satu pola yang saling melengkapi. Pemerkasaan guru
memberikan ruang kepada autonomi dan penglibatan. Sokongan profesional membangunkan
kompetensi guru. Hubungan kolaboratif mengukuhkan keterhubungan sosial, manakala visi
bersama dan inspirasi memberikan arah serta makna kepada sumbangan guru. Pola ini selari
dengan empat dimensi kepimpinan keterlibatan yang dikemukakan oleh Schaufeli (2015).

Perkara yang lebih penting, sintesis ini mengukuhkan bahawa kepimpinan keterlibatan tidak
semestinya dilihat sebagai pengganti kepada perspektif kepimpinan pendidikan yang sedia ada.
Hal ini demikian kerana kerangka ini menyediakan satu cara untuk memahami cara amalan
yang telah dikenal pasti melalui perspektif yang berbeza dapat ditafsirkan secara lebih
bersepadu. Mazzetti dan Schaufeli (2022) turut menegaskan bahawa kepimpinan keterlibatan
berkaitan dengan sumber individu dan pasukan yang memperkukuh keterlibatan. Oleh itu,
kerangka ini memberikan asas yang sesuai untuk mentafsir amalan pengetua yang membina
kompetensi, hubungan, autonomi dan tujuan bersama.

Dapatan ini turut selari dengan perkembangan literatur semasa yang menekankan autonomi,
pembangunan profesional dan suara profesional guru (Nguyen et al., 2026) serta pemerkasaan
guru (Celik et al., 2025). Kesepadanan tersebut mengukuhkan kedudukan empat tema yang
dikenal pasti dalam konteks pendidikan. Pada masa yang sama, sintesis ini tidak menyamakan
kesepadanan konseptual dengan hubungan sebab—akibat. Sebagai alternatif, sintesis ini
membuktikan bahawa amalan tersebut mempunyai ciri yang konsisten dengan kerangka
kepimpinan keterlibatan.

Sumbangan Konseptual

Berdasarkan sintesis yang dilakukan, sumbangan utama kertas konsep ini ialah pengintegrasian
amalan kepimpinan pengetua yang telah dibincangkan melalui pelbagai perspektif ke dalam
satu kerangka kepimpinan keterlibatan yang koheren. Empat tema yang dikenal pasti
menghubungkan pembangunan kompetensi, hubungan profesional, autonomi dan tujuan
bersama dalam satu struktur konseptual.

Sumbangan ini juga memperjelas kedudukan kepimpinan keterlibatan dalam bidang
kepimpinan pendidikan. Kerangka Schaufeli (2015) tidak menggantikan perspektif
kepimpinan transformasional, distributif atau instruksional. Dalam hal ini, kerangka tersebut
menawarkan satu lensa tambahan untuk memahami dimensi tingkah laku pemimpin yang
berkaitan dengan keterlibatan guru. Melalui kedudukan ini, kepimpinan keterlibatan berpotensi
dikembangkan sebagai perspektif yang menghubungkan literatur kepimpinan pendidikan
dengan asas psikologi organisasi.

Secara konseptual, empat tema yang dikenal pasti membentuk satu rangkaian amalan yang
bermula dengan pengukuhan kapasiti guru, diikuti dengan pembinaan hubungan, pemberian
autonomi serta pembentukan makna bersama. Rangkaian ini menyediakan asas bagi penelitian
empirikal pada masa hadapan, khususnya untuk menguji kesesuaian empat dimensi
kepimpinan keterlibatan dalam konteks sekolah. Selain itu, penelitian empirikal juga dapat
menentukan sejauh mana konstruk tersebut berbeza atau mempunyai pertindihan dengan
pendekatan kepimpinan pendidikan yang sedia ada.

Kesimpulan

Kertas konsep ini telah mensintesis literatur berkaitan dengan amalan kepimpinan pengetua
melalui perspektif kepimpinan keterlibatan (engaging leadership). Hasil sintesis melaporkan
empat kelompok amalan yang saling berkaitan, iaitu pemerkasaan guru, sokongan profesional,
hubungan kolaboratif serta visi bersama dan inspirasi. Keempat-empat tema tersebut
mempunyai kesepadanan konseptual dengan dimensi pemerkasaan, pengukuhan, penghubung
dan inspirasi yang dikemukakan oleh Schaufeli (2015).

Perbandingan merentas perspektif kepimpinan membuktikan bahawa unsur yang sama turut
dibincangkan dalam kepimpinan transformasional, distributif, instruksional dan kolaboratif.
Walau bagaimanapun, setiap perspektif memberikan penekanan yang berbeza. Kepimpinan
keterlibatan menawarkan satu sudut pandang yang menghubungkan pembangunan kompetensi,
hubungan profesional, autonomi dan makna pekerjaaan dalam memahami amalan kepimpinan
pengetua. Kedudukan ini melengkapkan literatur kepimpinan pendidikan tanpa menggantikan
kerangka yang telah sedia ada.

Sumbangan konseptual kertas ini terletak pada usaha mengintegrasikan amalan kepimpinan
yang tersebar dalam pelbagai perspektif ke dalam satu kerangka kepimpinan keterlibatan.
Kerangka tersebut membantu memperlihatkan cara amalan pengetua dapat difahami secara
lebih menyeluruh melalui empat dimensi yang saling melengkapi. Sintesis ini juga
menyediakan asas yang lebih jelas untuk membincangkan kepimpinan keterlibatan dalam
konteks pendidikan.

Walaupun demikian, kesepadanan yang dikenal pasti dalam kertas ini merupakan kesepadanan
konseptual dan bukan bukti hubungan sebab—akibat. Oleh itu, kajian empirikal pada masa
hadapan diperlukan untuk meneliti kesahan konstruk kepimpinan keterlibatan dalam konteks
sekolah, termasuk kesesuaian keempat-empat dimensinya serta hubungannya dengan amalan
dan pengalaman guru. Penelitian dalam konteks sekolah yang berbeza juga dapat
memperkukuh pemahaman tentang keadaan yang memudah cara penerapan kepimpinan
keterlibatan.

Secara keseluruhannya, kepimpinan keterlibatan menawarkan satu perspektif yang bernilai
dalam memahami amalan pengetua yang berorientasikan pembangunan guru, hubungan
profesional, autonomi dan tujuan bersama. Kertas konsep ini menyediakan asas konseptual
untuk memperluas perbincangan tersebut dalam bidang kepimpinan pendidikan serta
memperkukuh perkembangan penyelidikan empirikal pada masa hadapan.

